
ҚУРЪОНШУНОСЛИККА ОИД 
ТАДҚИҚОТЛАР ВА СОҲАДАГИ ЯНГИЧА 

ЁНДАШУВЛАР ТАҲЛИЛИ

ANALYSIS OF RESEARCH ON QUR’ANIC 
STUDIES AND NEW APPROACHES IN 

THE FIELD

АНАЛИЗ ИССЛЕДОВАНИЙ ПО 
КОРАНОВЕДЕНИЮ И НОВЫЕ 

ПОДХОДЫ В ОБЛАСТИ

КИРИШ

XX-XXI асрларда Қуръони каримни назарий 
ва амалий ўрганишга бўлган ҳаракатнинг ортгани 
сабабли бу борада тадқиқотлар салмоғи ҳам 
кўпайди. Турли тилларда «Қуръон илмлари»1 – 
القران2  Корановедение (Коранистика), Qoranic ,علوم 
Studies каби номлар билан атаб келинаётган 
Қуръоншунослик фани бугунги кунда нафақат 
алоҳида фан сифатида шаклланди, балки унинг 
ўзида ҳам бир қанча соҳалар тармоқлашди, янги 
тадқиқотлар тайёрланди, қўшимча янги илмлар 
қўшилди. Ўрта асрларда муташобеҳ ва муҳкам, 
носих ва мансух, сабаби нузул, ом ва хос, камёб 
сўзлар, сура ва оят фазилатлари, қироат илмлари3, 
тафсир кабилар Қуръон илмлари4, деб эътироф 
1 «Қуръон илмлари» ва «Қуръонга оид илмлар» деб номлаш 
борасида ҳам мулоҳазалар мавжуд. Кўпчилик томонидан 
қабул қилинган анъана бу – «Қуръон илмлари» деб номлаш 
бўлиб, бунда Қуръонга оид ва Қуръонда қўлланилган илмлар 
тушунилади.
2 Ушбу илмни қуйидагича номлаш ҳам мавжуд: ،التنزيل  علوم 
الكتاب علوم   Имом аз-Заркаший ушбу илмни 47 та қисмдан .أو 
иборат деб санаган бўлса, Жалолиддин ас-Суютий уни 80 
тага етказган.
3 Мазкур бандда ушбу илмларга кенгроқ тўхталинади ва изоҳ 
берилади.
4 Қуръон илмлари борасида бир қатор тадқиқотлар ёзилган 
бўлиб, айримлар уларни тафсир ичида кўрса, яна айримлари 
алоҳида илм сифатида ажратадилар, баъзилар унинг ададини 
чекламасалар, бошқалари уларни уч юзга яқин ёки уч минг 
илм деб айтадилар. Тадқиқотчилар уч минг ададини айнан 
Қуръон илмлари эмас, балки Қуръондан чиқариб олинган 

этилган бўлса, бугунга келиб янги-янги илмий 
изланишлар кўпаймоқда. Ҳозирда Қуръонда илмий 
мўъжизалар (الإعجاز العلمي في القرآن), Қуръонда тиббиёт, 
астрономия5, таржимашунослик6 ва бошқа соҳалар 
ҳам ривожланиб бормоқда.

АСОСИЙ ҚИСМ

Ҳозирда Қуръон илмларининг қамрови 
борасида аниқ бир фикр айтиш қийин. Чунки, 
йилдан йилга фан ва технологиялар кўламининг 
кенгайиши ва ривожланиши Қуръоншунослик 
соҳасида ҳам янги изланишларнинг пайдо бўлишига 
туртки бермоқда. Боз устига Қуръоншунослик 
чегараси борасида олимларнинг турли қарашлари 
борлиги ҳам бу борада аниқ фикр айтишга имкон 
бермайди. Айниқса, ислом олимлари орасида 
Қуръон илмларини маълум бир чегаралар билан 
белгилайдиган ва аксинча, ҳар бир илмни Қуръон 
билан боғлайдиган бир қатор олимлар мавжуд. 
Ғарб дунёсида эса, дастлаб таржималар Қуръон 
илмлари билан боғланган бўлса, ҳозирда бунда ҳам 
тармоқланиш ривожланиб бормоқда. 

Умумлашган ҳолда Қуръон илмлари деганда, 
қуйидаги тўрт хил илмлар назарда тутилишини 
ҳисобга олиш керак: 

-	анъанавий тарзда исломнинг илк давр ларида 
шаклланган ва ривожланиб келаётган Қуръони 
каримни тўғри тушуниш, ўқиш ва талқин қилишга 
оид саналган тавқифий7 ва ижтиҳодий8 илмлар. 

илмлар дейдилар. Қаранг: Мусоид ибн Сулаймон ибн Носир 
ат-Таййор. Улумул Қуръон: тарихуҳу ва таснифу анвоиҳи / 
ал-Имом аш-Шотибий лид диросотил Қуръония институти 
журнали. № 1. 1427/2006. – Б. 99. 104.
5 Ҳозирда илм-фан ривожланиши натижасида Қуръонда 
тиббиёт, биология, зоология, астрономия, география каби, 
ҳатто окулистика соҳаси бўйича кўз катарактасини тузатиш 
асослари борлиги ҳақида тадқиқотлар ҳам яратилмоқдаки, 
бу Қуръон илмларида янги йўналишларни очиб беришига 
туртки бериши табиий. Қаранг: https://ar.wikipedia.org/wiki/ 
علوم- /http://quran-m.com/quran/suncategory/9 ;الإعجاز_الطبي_في_القرآن
 الطب-و-الحياة
6 Аслида Қуръон таржимашунослиги соҳаси алоҳида илм 
сифатида эътироф этилмаса-да, бироқ бугунги кунда уни 
алоҳида ўрганиш тақозо этилмоқда. Чунки биргина рус 
тилидаги таржималарнинг ўзи ўттизга, ўзбек тилидаги 
таржималар ўнга яқинлашди. Бошқа тиллардагиларни 
бунга қўшса, уларни алоҳида ўрганиш муҳим эканлиги 
ҳақидаги хулоса келиб чиқади. Қуръон таржималари 
масаласида гап кетганда, уларнинг рухсат этилгани, яъни 
маънавий таржималар ҳамда рухсат этилмагани – сўзма-сўз 
таржималари борлигини ҳам айтиб ўтиш керак.
7 Тавқифий – Пайғамбар (с.а.в.) ва саҳобага бевосита бориб 
тақалган ва улар оорқали етиб келган, ижтиҳод қилинмаган 
илмлар. Масалан, сабаби нузул, қироат кабилар.
8 Ижтиҳодий – соҳа олимлари ва мужтаҳидлар томонидан 

Исломшунослик

Аннотация. Қуръоншунослик фани ўзининг тараққиётида бир нечта босқичларни босиб ўтиб, алоҳида 
фан сифатида шаклланди ва унинг негизида тармоқлар ҳам пайдо бўлди. Ҳозирга келиб Қуръоншуносликка 
оид ўнлаб соҳалар тадқиқ қилинган. Энг эътиборлиси бу борада янги изланишлар ва демакки янги тармоқлар 
намоён бўлмоқда. Шу маънода Қуръон билан боғлиқ илмларни унинг ўзига тааллуқли бўлган анънавий илмлар 
ва замонавий фан-техника ютуқлари сабабли очилиб бораётган илмларга ажратиш ҳолатлари мавжуд. 
Аслида ҳам ушбу китоб нозил бўлган пайтда унга ҳидоят, дунё ва охират саодатига калит, деб қаралган 
бўлса, бугунги кунга келиб, уни илмий назария ва кашфиётларга бой манба сифатида ҳам қараш шаклланди. 

Мазкур мақолада ҳам Қуръонга тааллуқли анъанавий илмларни одатий ёндашувлардан фарқли равишда 
тақсимлаш ва таҳлил қилишга, Мусулмон олами ва Ғарбдаги изланишларга эътибор қаратилган ҳолда Унда 
зикр қилинган замонавий билимларга ўрин ажратилган.

Калит сўзлар: Қуръон илмлари, Қуръоншунослик, тафсир, муфассир, Ғарб, Шарқ.

Abstract. The science of Qur’anic studies passed through several stages in its development and was formed 
as a separate science, and branches also appeared on its basis. So far, dozens of areas related to Qur’anic studies 
have been researched. Most importantly, new research and, therefore, new areas are emerging in this regard. In this 
sense, there are cases of dividing the sciences related to the Qur’an into the traditional sciences related to it and the 
sciences that emerged due to modern scientific and technical achievements. In fact, when the Qur’an was revealed, 
it was considered as guidance, the key to the happiness of the world and the hereafter, and today, it is also viewed as 
a rich source of scientific theories and discoveries.

In this article, focusing on the researches in the Muslim world and the West, the distribution and analysis of 
the traditional sciences related to the Qur’an, different from the usual approaches, and the modern knowledge 
mentioned in it is revealed.

Keywords: Qur’anic sciences, Qur’anic studies, tafsir, commentator, West, East.

Аннотация. Корановедения прошла в своем развитии несколько этапов и сформировалась как отдельная 
наука, а также возникли на ее основе дисциплины. На сегодняшний день исследованы десятки областей, 
связанных с изучением Корана. Самое главное, что в этом отношении появляются новые исследования 
и, следовательно, новые направлении. В этом смысле имеют место случаи разделения наук, связанных с 
Кораном, на традиционные науки, связанные с ним, и науки, возникающие благодаря современным научно-
техническим достижениям. Фактически, когда эта книга была ниспослана, ее считали руководством, 
ключом к счастью в мире и в будущей жизни, а сегодня ее также рассматривают как богатый источник 
научных теорий и открытий.

В данной статье раскрыты место современных знаний посвященных Корану и анализ традиционных 
наук, связанных с Кораном, отличающихся от обычных подходов, ориентированных на исследования в 
мусульманском мире и на Западе.

Ключевые слова: Коранические науки, корановедение, тафсир, комментатор, Запад, Восток.

Бу борада Имом Заркаший каби олимлар Қуръон 
илмлари номи билан китоблар ёзганлар (Мусоид 
ибн Сулаймон ибн Носир ат-Таййор, 2006:107-108);

-	тафсир илми ва унга доир билимлар;
-	Қуръонда келган маълумотлардан иборат ва 

у билан боғлиқ илмлари. 
-	Мақолада асосан фаннинг фундаментал, 

аниқроғи анъанавий илмларини ўрганиш мақсад 

саҳобалардан келган бирор бир нақлга таяниб, илмий 
тафаккур натижасида ҳосил бўлган илмлар. Масалан, 
муносабат илми кабилар. Бироқ, шуни ҳисобга олиш керакки, 
Қуръон илмларининг деярли барчаси тавқифий бўлса-
да, унда ижтиҳодий жиҳатлари кўплаб учрайди. Масалан, 
носих ва мансух илми тавқифий десак-да, унда ижтиҳодий 
қарашлар кўплигидан мансух оятлар сони 1 дан бошланиб, 
500 дан зиёдгача бориб тақалади. Қуръон илмларининг 
бошқа қисмларида ҳам шу ҳолатни кўриш мумкин.

қилингани учун юқоридаги тобора тараққий этиб 
бораётган соҳаларга урғу берилмади.

Масаланинг яна бир томони шундаки, «шарҳ», 
«изоҳ», «баён этиш» каби маъно ва тушунчаларни 
берадиган «тафсир» – تفسير Қуръоннинг мазмунини 
англашда асосий восита саналади. Аслида тафсир 
Қуръон илмларининг бир қисми саналса-да, лекин 
улар тафсирсиз ўз моҳиятини тўла ифода этиб 
беролмайди. Масалан, носих ва мансух кейинги 
келган оятнинг олдинги оят ҳукмини бекор қилиш 
билан боғлиқ бўлиб, уни тафсирсиз тушуниб 
бўлмайди. Маккий ва маданий ёки сабаби нузул 
илми ҳам бевосита унинг мазмуни ва изоҳига 
боғлиқ. Шу тарзда қолган илмларида ҳам шундай 
боғлиқликни кўриш мумкин бўлади9. Шундан келиб 

9 Бу борада олимларнинг фикрлари турлича бўлиб, айрим 
эътиборга сазовор фикрларни ҳам тақдим этиш мақсадга 

Анборийнинг (ваф. 328/940) «Ажоиб улум 
ал-Қуръон» («Қуръон илмлари ажойиботлари») 
асарларини айтиш мумкин. Ушбу охирги китобдан 
кейин Қуръон илмлари ибораси қўлланила 
бошланди. Мисрлик тилшунос олим Али ибн 
Иброҳим Хуфий (ваф. 430/1039) «ал-Бурҳон фи 
улум ал-Қуръон» («Қуръон илмлари далиллари»)да 
оятларни шарҳлашда Қуръон билан боғлиқ турли 
илмлар борлигини таъкидлайди. Кейинчалик Ибн 
Жавзийнинг (ваф. 598/1202) «Фунун ал-афнон фи 
ажоиб улум ал-Қуръон» («Қуръон ажоиботлари 
ҳақида турли фанлар»), Абу Шомнинг (ваф. 
665/1267) «ал-Муршид ал-важиз фимо ятааллақу 
би-л-Қуръон ал-азиз» («Қуръони азизга боғлиқ 
қисқача кўрсатма») китобларида Қуръон илмлари 
батафсилроқ берилди. Жалолуддин Суютийнинг 
(ваф. 911/1505) «ал-Итқон фи улум ал-Қуръон» 
(«Қуръон илмларида етуклик») асари бу борада 
мукаммал манба бўлди. Унда Муҳаммад ибн 
Баҳодир Заркашийнинг (ваф. 794/1393) «ал-Бурҳон 
фи улум ал-Қуръон», шунингдек Жалолуддин 
Балқуний (ваф. 824/1421) ва Муҳюддин 
Кофияжийлар китобларидаги барча ютуқлар ҳам 
ҳисобга олинган (Жалолуддин Суютий, 1996).

Шу ўринда Заркаший ва Балқиний каби 
олимларнинг тафсиршунослик соҳасидаги 
ютуқлари нимада, деган савол туғилиши ҳам 
мумкин. Айтиш керакки, التفسير тафсир ва التأويل 
таъвил сўзларининг таърифи борасида жуда кўплаб 
турлиликни кузатиш мумкин. Айнан, Заркаший 
томонидан тафсирга берилган таъриф қамрови 
кенгроқ, деб эътироф этилади. Жумладан, у шундай 
дейди: «Тафсир Муҳаммад (саллаллоҳу алайҳи 
васаллам)га нозил бўлган Қуръонни луғат, наҳв, 
сарф, баён илми (балоғат ва фасоҳат), усул ал-фиқҳ 
ва қироат, сабаби нузул, носих ва мансух илмлари 
ила фаҳмлаш, маъноларини баён этиш, ҳукм 
ва ҳикматлар чиқаришни ўрганадиган илмдир» 
(Муҳаммад ибн Баҳодир аз-Заркаший, 1957:13). 

Бу таъриф қамрови кенг саналса-да, бироқ 
Зарқонийнинг таърифи нисбатан соддароқлиги 
билан ажралиб туради: «Тафсир Қуръонни 
ўрганадиган илм бўлиб, у билан инсон ўз имконияти 
доирасида Аллоҳнинг Каломидан кўзланган 
мақсадини англайди» (Муҳаммад Абдулазим 
аз-Зурқоний, йили кўрсатилмаган:3). Шу маънода 
айтиш керакки, тафсир илми кенг илм бўлгани 
сабабли уни маълум бир таъриф ва тушунчалар 
билангина чегаралаб қўйиш ҳам тўғри эмас. 
Масалан, уни «Қуръони каримни тўғри англаш ва 
тушуниш илми», дея таърифлаш ҳам мумкин.

Қуръоншунослик соҳасида ХХ асрда биринма-
кетин тадқиқотлар ривожланди. Муҳаммад 
Абдулазим Зарқонийнинг (ваф. 1367/1948) 

чиқиб айтиш мумкинки, Қуръон илмларининг 
қамрови кенг бўлса ҳам уларни тафсирдан айро 
ҳолда тасаввур қилиш амри маҳол.

Қуръон илмлари соҳага оид адабиётларда 
батафсил ёритилган бўлиб, уларни адади ва 
қамрови турлича талқин қилинган. Араб ва ғарб 
тилларидаги тадқиқотларда Қуръоншунослик, 
тафсиршунослик ва у билан боғлиқ соҳалар 
анъанавий тарзда таҳлил қилинган бўлса-да, бироқ 
бу ерда уларнинг қамрови ва моҳияти жиҳатидан 
шартли равишда 5та қисмга бўлиб ўрганилди. 
Бизнингча, бу билан мавзуларни ихчамлаштирган 
ва умумлаштирган ҳолда моҳиятни янада кенгроқ 
очиб бериш мумкин.

1) Қуръон илмлари. Қуръон илмлари тафсир 
илмидан кўра кенгроқ тушунча, бироқ у ҳам 
маълум даражада тафсир илмини ўргангани боис 
ушбу масалага ҳам алоҳида тўхталиш мақсадга 
мувофиқдир. Қуръон илмлари бевосита Қуръон 
билан боғлиқ бўлган илмларга айтилади. Баъзи 
олимлар эса, Қуръон илмларига нисбатан «тафсир 
асослари» деган номни ҳам қўллаганлар ва бу билан 
тафсир асослари илмини Қуръон илмларининг 
аҳамиятли бир қисми сифатида қабул қилганлар.

МУҲОКАМА

Таъкидлаш керакки, Қуръон илмлари соҳаси 
кенг бўлгани боис бу борада бир қатор китоблар ҳам 
ёзилган. Айниқса араб тилидаги тадқиқотларнинг 
сони кўпдир. 

Араб тилида ёзилган дастлабки китоблар 
қаторида Муҳаммад ибн Халаф ибн Марзбоннинг 
(ваф. 309/921) «ал-Ҳовий фи улум ал-Қуръон» 
(«Қуръон илмларини жамловчи»), бағдодлик 
тилшунос олим Муҳаммад ибн Қосим ибн 

мувофиқдир. Қуръон илмлари тафсирга боғлиқлиги нуқтаи 
назаридан уч хил бўлади: Биринчиси, аслида тафсирга 
алоқадор бўлган ғариб ал-Қуръон, сабаби нузул каби 
илмлар. Чунки улар Қуръон илмлари қаторида саналса-да, 
тафсир билан боғлиқдир. Иккинчиси, тафсирга тўғридан 
тўғри алоқаси бўлмаган илмлар. Оятларнинг адади, Қуръон 
тиловати ва фазилатлари каби илмлар бунга мисол бўла 
олади. Учинчиси, тўғридан тўғри тафсирга алоқаси бўлмаса-
да, бироқ айрим омил ва муфассирнинг изоҳ ҳамда шарҳлари 
сабабли алоқадор бўладиган илмлар. Бунга носих ва мансух, 
маккий ва маданий илмлари мисол бўлади. Чунки носих ва 
мансухни тушуниш ёки маккий ва маданий эканини ажратиб 
олиш муфассирнинг тафсири билан боғлиқ. Ушбу уч қисмга 
кимайдиганлари эса, тафсир эмас, балки Қуръон илмлари 
саналади. Батафсилроқ қаранг: Мусоид ибн Сулаймон ибн 
Носир ат-Таййор. Улум ал-Қуръон: тарихуҳу ва таснифу 
анвоиҳи / Маҳад ал-Имом аш-Шотибий ли-д-диросот ал-
Қуръония журнали. № 1. 1427 ҳ.й. – Б. 110-111.

«Маноҳил ал-ирфон фи улум ал-Қуръон» 
(«Қуръон илмларини билиш манбалари»), 
Муҳаммад ибн Абдуллоҳнинг «ан-Наба ал-азим» 
(«Буюк хабар»), Субҳий Солиҳнинг «Мабоҳис 
фи улум ал-Қуръон» («Қуръон илмлари бўйича 
тадқиқотлар»), Манно Қаттоннинг «Мабоҳис 
фи улум ал-Қуръон», Муҳаммад ибн Аҳмад 
Ғарнотийнинг «ат-Тасҳил ли-улум ат-Танзил» 
(«Қуръон илмларини осонлаштириш»), Холид 
Абдулкарим Лоҳимнинг «Мафотиҳ тадаббур 
ал-Қуръон» («Қуръон тадаббур-тафаккурларини 
очиш»), Тоҳа Обидиннинг «ал-Мунтақо фи 
улум ал-Қуръон ал-карим» («Қуръон илмларида 
сараланган»), Фаҳд Румийнинг «Диросот фи улум 
ал-Қуръон»10 ва бошқа тадқиқотлар ҳам яратилди. 
«Имом Шотибий» номидаги тадқиқот институти 
Қуръон маълумотлари ва дарслари Марказининг 
«Далил ал-кутуб ал-матбуа фи-д-диросот 
ал-Қуръония» номли тадқиқотни тайёрлаганлар11. 
Саудия Арабистонида эса, «Қуръон тадқиқотлари 
бўйича тафсир Маркази» – مركز تفسير للدراسات القرآنية 
фаолият олиб бормоқда.

Қуръон илмларининг соҳасида бир қанча 
илмлар борлиги сабабли бу борада ҳам алоҳида 
тадқиқотлар яратилди. Жумладан: 

- носих ва мансух илми соҳасида Ҳибатуллоҳ 
Муқриийнинг «ан-Носих ва-л-мансух», Абу 
Жаъфар Наҳҳоснинг «ан-Носих ва-л-мансух 
фи-л-Қуръон ал-карим» (Ҳибатуллоҳ ибн Салом 
ал-Муқрий, 2003);

- қироат илми билан боғлиқ Абу Закариё 
Нававийнинг «ат-Тибён фи одоб ал-ҳамала 
ал-Қуръон», Абу Бакр Муҳаммад Ажрийнинг 
«Ихтилоф ҳамала ал-Қуръон» («Қуръон қорилари 
ихтилофлари»), Муҳаммад Умар ибн Салом 
Бозмулнинг «ал-Қироот ва асаруҳо фи-т-тафсир 
ва-л-аҳком» («Қироатлар ва уларнинг тафсир 
ва ҳукмларга таъсири»), Абул Хайр Муҳаммад 
Жавзийнинг «ар-Равзат ан-надия шарҳ матн фи-т-
тажвид» («Тажвид матни шарҳи бўлган Равзатун 
10 Фаҳд ибн Румий тафсирга қуйидагича таъриф беради:

»التفسير في الاصطلاح :هو اسم للعلم الباحث عن بيان معاني ألفاظ القرآن وما يستفاد منها 
باختصار أو توسع« 

(тафсир истилоҳда Қуръон лафзлари маънолари ва ундан 
ихчам ёки кенг тарзда олинадиган фойдалар баёнини 
ўрганадиган илмдир).
11 Далилул кутубул матбуа фид диросотит Қуръония 
(399 б.) «Имом Шотибий» номидаги институти Қуръон 
маълумотлари ва дарслари Маркази. Таъкидлаш керакки, 
Араб дунёсида Қуръон ва тафсир тадқиқотларига доир бир 
нечта илмий институт ва марказлар мавжуд. Улар интернет 
ва ижтимоий тармоқларда ҳам фаолият олиб боради. Шу 
маънода Қуръонни алоҳида ўрганишга бағишланган тадқиқот 
марказларини ташкил этиш мақсадга мувофиқ саналади.

надия» китоби), Ибн Жазарийнинг «ан-Нашр фи 
қироа ал-ашр» («Ўн қироат борасида нашр») (Абу 
Закариё Яҳё ибн Шараф ан-Нававий, 1990);

– сура ва оятлар фазилатлари борасида Абу 
Убайда Қосим Ҳиравийнинг «Фазоил ал-Қуръон», 
Мунира Муҳаммад Носир Дусурийнинг «Асмо 
сувар ал-Қуръон ва фазоилуҳо» («Қуръон суралари 
исмлари ва уларнинг фазилатлари») (Абу Убайда 
ал-Қосим ал-Ҳиравий, 1999); 

– сура мақсадлари ҳамда сура ва оятлар 
орасидаги муносабат илмига доир Бақоийнинг 
«Масоид ан-назар ли-л-ишроф ало мақосид 
ас-сувар» («Сура мақсадларига етиш учун назарга 
ёрдамлар») ва «Назм ад-дурар фи таносуб ал-оёти 
ва-с-сувар» («Оят ва суралар мутаносиблигида 
терилган дурлар») (Ал-Бақоий, 1987);

– сура ва оятларнинг нозил бўлиш сабаблари 
илмига доир Абул Ҳасан Воҳидийнинг «Асбоб 
нузул ал-Қуръон» (Абул Ҳасан Али ибн Аҳмад 
ал-Воҳидий, 2001) ва бошқа бир қатор китоблар 
ёзилган.

Таъкидлаш керакки, бундай китоблар кўп 
ёзилган бўлишига қарамай уларнинг ҳаммаси 
ҳам Қуръон илмларига бағишлангани сабабли 
мавзуларнинг маълум бир қисми такрорланади. 
Шу боис, улардаги мавзулар ва ёритилган 
масалаларнинг моҳиятан бир хиллигини 
кузатиш мумкин. Бироқ, уларда давр ўтиши ва 
тадқиқотчининг ёндошувларидан келиб чиқиб, 
услублардаги фарқлар кўринади. 

Араб тили Қуръон илмлари соҳасининг ягона 
тили саналмайди. Бошқа тилларда, масалан, инглиз, 
француз, рус ва ўзбек тилларида ҳам Қуръон 
илмларига оид адабиётлар яратилган. Бироқ, 
уларнинг аксарияти араб тилидаги тадқиқотларнинг 
таржимаси ёки мазкур тадқиқотлар асосида 
тайёрланган илмий ишлар саналади. 

Ғарб дунёсида ҳам ўрта асрлардан Қуръонга 
қизиқиш бошланган. Иоанн Дамаскин (ваф. 749), 
Никита Византий (IХ), Дионисий бар Салибий 
(ваф. 1170), Маймонид (ваф. 1204) дастлаб 
Қуръонни талқин қилганлардандир. Кейинчалик 
лотин тилидаги таржима ҳам пайдо бўлди. 
Реформалар даврида машҳур университетлар 
қошида ҳам ўрганишлар бошланди. Бироқ, 
жиддий тадқиқотлар ХIХ асрларда шаклланди ва 
ХХ асрда Ричард Белл (ваф. 1952), Жон Эдвард 
Уонсбро (ваф. 2002), Уильям Монтгомери Уотт 
(ваф. 2006) томонидан ўрганилди. Мазкур соҳада 
чуқурроқ шуғулланганлар Фридрих Швалли  
(ваф. 1919), Теодор Нёльдеке (ваф. 1930), Отто 

Претцль (ваф. 1941), Артур Жеффери (ваф. 1959) 
бўлдилар. Юлиус Вельхаузен (ваф. 1918), Игнац 
Гольдциер (ваф. 1921), Хартвиг Хиршфельд (ваф. 
1934), Леон Каэтани (ваф. 1935), Йозеф Шахт (ваф. 
1969), Жон Бартон илмий ишларида эса, скептик, 
яъни шубҳали қараш ҳоллари мавжуд. Чунки, 
улар ҳадисларнинг кейинги икки аср давомида 
ихтиро қилингани, ислом динига бошқа дин ва 
таълимотларнинг таъсир ўтказгани ҳақидаги 
фикрларни илгари сурадилар12. Масалан, Теодор 
Нёльдеке ўзининг «Қуръон тарихи» китобида 
Қуръоннинг асосий қисми яҳудийликдан олин
гани, чунки яҳудийлар Ясриб (Мадина)да яшагани 
ва Маккага ҳам борганини айтади. Агар, асл 
яҳудийлик таълимотига назар солинса, улар
нинг Қуръон оятлари билан ўртасида зиддият 
топилмайди. Яъни, Таврот, Забур ва Қуръон ҳам 
илоҳий китоб бўлгани боис, уларда бир хиллик 
бўлиши табиий ҳол. Лекин, ислом таълимотига 
кўра, у мустақил ва тўғриловчи дин сифатида 
яҳудийликда амалда бўлган бир қанча қараш ва 
амалиётларни тўғрилаган. 

Ғарб дунёсида ислом динига объектив 
ёндашган бир қатор олимлар ҳам мавжудлигини 
таъкидлаш керак. Жумладан, француз шарқшунос 
олими Эмилъ Дермангам Муҳаммад Қуръонни 
ўзи ёзиши ва ижод этишидан узоқ бўлган. У 
оятларни нозил бўлишини кутар эди, дейди. Яна 
бир шарқшунос Шибс эса: «Баъзи олимлар Қуръон 
Муҳаммаднинг гапи дейдилар. Бу аниқ хатодир. 
У Аллоҳнинг Каломи бўлиб, расули орқали 
нозил бўлган. Саводсиз бўлган Муҳаммаднинг 
донишмандона, зулматлардан нурга олиб бориб, 
ҳидоятга чақирувчи бундай гапларни айтиши 
мумкин эмас эди. Гоҳида европалик одамнинг ушбу 
ҳақиқатларни эътироф этишидан ажабланадилар. 
Ажабланманглар, чунки мен Қуръонни ўрганиб, 
унда олий ҳақиқатларни, аниқ фикрларни ва бошқа 
ерда йўқ балоғатни топдим» (http://quran-m.com/
quran/article). 

Қуръоншунослик бўйича улкан иш сифатида 
2001-2006 йилларда Лейденда нашр этилган 
«Қуръон энциклопедияси» (Encyclopaedia of 
12 Масалан, Игнац Гольдциер (келиб чиқиши яҳудий 
бўлган, Венгриянинг Будапешт университети профессори, 
шарқшунос) ва Христиан Снук-Хюргронье (келиб 
чиқиши яҳудий бўлган Лейден университети профессори, 
шарқшунос, 1936 йилда вафот этган) ҳадисларни Исломнинг 
кейинги икки асрида яратилгани, исломга бошқа динлар, 
таълимотлар ва ҳуқуқий тизимларнинг таъсири ҳақида 
гапирганлар. Бироқ кейинги давр Ғарб исломшунослари 
бу фикрларни инкор этганлар. https://ru.wikipedia.org/wiki/ 
Гольдциер,_Игнац. 

Qur’an. 1st Edition, 2001-2006)ни айтиш мумкин. 
Унда мавзу бўйича 1000га яқин мақолалар мавжуд. 
Ф.Мюллер (Muller F.M., 1879-1910), Ч.Рьё (Rieu 
Ch., 1879), К.Броккельман (Brockelman C., 1902), 
М.Систер (Sister M., 1931), Ч.А.Стори (Стори Ч.А., 
1972), Ф.Денни (Denny F.M., 1975), Ж.Вансбург 
(Wansbrough J., 1977), С.Адамс (Adams C.J., 
1988), Р.Мартин (Martin R.C., 1982), А.Раппин 
(Rippin A., 1983) ва бошқа олимлар ўз асарларида 
Қуръоншуносликка доир масалаларни ёритганлар. 

Россиялик олимлар ўз асарларида Қуръон 
мавзуларига оид тадқиқотларга алоҳида тўхталиб 
ўтганлар. Жумладан, К.Кошталёва (Кашталева К.С., 
1928), А.Е.Крымский (ваф. 1942), И.Ю.Крачковский13 

(ваф. 1951), А.Т.Тагиржанов (Тагирджанов А.Т., 
1962), М.Пиотровский (Пиотровский М.Б., 1991), 
Е.Резван (Резван Е.А., 1984), Ф.И.Абдуллаева 
(Абдуллаева Ф.И., 2000), Д.Фролов (Фролов Д.В., 
1992:73-88), Т.Ибрагим (Ибрагим Т.К., 2004) ва 
бошқаларнинг тадқиқотлари ҳам мавжуд бўлиб, 
уларда Қуръон таржималари, Қуръоншунослик ва 
бу борадаги манбаларга алоҳида тўхталинган.

Ўзбек тилида Шайх Муҳаммад Содиқ Муҳаммад 
Юсуфнинг «Қуръон илмлари», А.Абдуллаевнинг 
«Қуръоншунослик» ўқув қўлланмаси, муаллифлар 
жамоасининг «Қуръоншуносликка оид илмлар» 
(Шайх Муҳаммад Содиқ Муҳаммад Юсуф, 2013) 
китобларини санаб ўтиш мумкин. Раҳматуллоҳ 
Қори Обидов «Қуръон мавзуларининг маънавий-
тарихий аҳамияти» номли монографиясида Қуръон 
илмларига оид анъанавий китоблардан бошқачароқ 
услубни танлаган бўлса-да, бироқ мазмун-моҳият, 
кўтарилган мавзулар ва ёндошувлардан келиб 
чиқиб, уни мазкур туркумдаги адабиётлар сафига 
қўшиш мумкин бўлади (Обидов Р., 2006:60-145). 
Шундан келиб чиқиб, Ўзбекистонда бугунги кунда 
Қуръоншунослик бўйича тизимли тадқиқотлар 
шаклланиб бормоқда. Кейинги тадқиқотлар эса, 
мавжуд маълумотларни тўлдириш, янги методларни 
яратиш, тармоқлар ичига янада чуқурроқ кириб 
бориш билан боғлиқ бўлади. Шунингдек бугунги 
кунда, сабаби нузул, Қуръоннинг сура ва оятлари 

13 Коран / Перевод и коментарии И.Ю.Крачковского.  
– М.: Восточная литература, 1963. Шу ўринда Саблуков 
ва Крачковский таржималаридан айрим муқоясаларни 
келтирсак: Саблуков Крачковскийга нисбатан оятларни аниқ
роқ таржима қилганини кузатиш мумкин. Масалан, «Юсуф» 
сурасининг 49-оятини Крачковский: «Потом наступит после 
этого год, когда людям будет послана дождь и когда они будут 
выжимать», – деб таржима қилган бўлса, Саблуков уни: 
«После того наступит год, в продолжение которого жители 
этой страны будут иметь много дождей и соберут виноград», 
- деб таржима қилади.

фазилатларига оид ўзбек тилидаги бир қатор 
китоблар мавжуд (Али ибн Аҳмад Найсабурий, 
2009:304). Бироқ, уларда чуқур илмий изланишлар 
йўқлиги сабабли қироат турлари, носих ва мансух, 
асбоби нузул каби соҳаларда хали тадқиқотлар 
олиб бориш кераклигидан далолат беради. 

1) Тафсир асослари илми (усул ат-тафсир). 
Ушбу илмнинг Қуръон илмлари ва тафсир илмидан 
фарқли ва ўхшашлиги борасида олимларнинг 
бир қатор мунозарали фикрлари мавжуд. Бироқ, 
аксарият тадқиқотчиларнинг таъкидлашларича, 
у Қуръон ва ҳатто тафсир илмидан ҳам алоҳида 
бўлган илм саналади. Шу сабаб ҳам тафсир 
асослари илми борасида алоҳида китоблар ёзилган. 
Жумладан, Холид Абдураҳмон Акк «Усул ат-тафсир 
ва қавоидуҳу» («Тафсир асослари илми ва унинг 
қоидалари»), Фаҳд ибн Абдураҳмон Румий «Буҳус 
фи усул ат-тафсир ва маноҳижиҳи» («Усул ат-тафсир 
ва унинг услублари бўйича тадқиқот») Мусоид 
ибн Сулаймон Тайёр «Фусул фи усул ат-тафсир» 
(«Усул ат-тафсир фасллари»), Тоҳо Обидин 
«ат-Таҳрир фи усул ат-тафсир» («Усул ат-тафсирни 
таҳрирлаш») Шоҳ Валиюллоҳ ад-Деҳлавийнинг 
«Фатҳ ал-хабир фи усул ат-тафсир», Абдулҳамид 
Ҳиндий «ат-Такмил фи усул ат-тавил» («Таъвил 
асосларини такомилига етказиш»), Абдуссалом 
Муқбил Мажидий «ат-Танвир фи усул ат-тафсир» 
(«Усулут тафсирни нурлантириш»), Муҳиддин 
Балтожий «Диросот фи-т-тафсир ва усулиҳи» 
(«Тафсир ва унинг асосларини ўрганиш») каби 
асарларни яратганлар (Холид Абдураҳмон  
ал-Акк, 1994).

Дарҳақиқат, тафсиршуносликка ва тафсир 
асосларига оид тадқиқотлар кўп бўлиб, уларда 
ёзилиш тартиби ва услуби кўпинча бир хил 
бўлади. Масалан, тафсир илми улуғлиги ва 
фазли, атамалари, бу бўйича ислом олимларининг 
мулоҳазалари, тафсир ва таъвилнинг ўхшаш ва 
фарқли томонлари, тафсир илмининг ривожи, 
нақлий ва ақлий тафсирлар кабилардан иборат 
тарзда мавзуларда ўхшашликлар кузатилади. 
Табиийки, бу жараён араб тадқиқотчиларига хос 
бўлиши мумкин. Бироқ, охирги пайтларда айрим 
тадқиқотлар ёндошувларида фарқ, ўзгариш 
ва янгиликларни кузатиш мумкин. Жумладан, 
Маккадаги «Уммул Қуро» университетининг 
устози Тоҳо Обидиннинг «ат-Таҳрир фи усул 
ат-тафсир» китобида (Тоҳа Обидин Ҳамад, 2014) 
тафсир илми фазли, атамалари ҳақида гапиради, 
лекин атамаларни ҳам Қуръон илмлари, Қуръон 

тартиби ва тафсир илмига доир атамаларга 
ажратади. Эътиборли томони бундай ажратиш 
ҳамма тадқиқотларда ҳам кузатилмайди ва 
атамаларни танлашда анъанавий равишдаги тафсир 
ва таъвилдан ташқари тадаббур, истинбот каби 
сўзларни ҳам изоҳлайди ва уларнинг ўзаро фарқли 
ва ўхшаш томонларини очиб беради (Тоҳо Обидин 
Ҳамад, 2014:85-125).

Кейинги бобларда анъанавий равишдаги тафсир 
илмининг ривожи, тафсир турлари, Пайғамбар 
(с.а.в.)нинг тафсирларига тўхталади ва Пайғамбар 
(с.а.в.)нинг тафсирлари кўринишлари, турлари 
ва хусусиятларига алоҳида эътибор қаратадики, 
буни қолган тадқиқотларда учратиш осон эмас 
(Тоҳо Обидин Ҳамад, 2014). Саҳобалар, тобеинлар 
тафсирлари қисмида ҳам худди шундай тарзда 
хусусият, турлар ва кўринишларга ажратишларни 
кузатиш мумкин. Яна бир эътиборли томони 
шундаки, ушбу китобда муфассирлар ихтилофлари 
ва уларни қандай ажратиш мумкинлиги, тафсир 
йўналишлари, таҳлилий, ижмолий, қиёсий, мавзуий, 
ижтимоий, илмий тафсирлар, тафсирларни воқелик 
билан боғлаш сингари қисмларнинг борлиги ҳамда 
уларни бугунги кун билан боғланган ҳолда таҳлил 
қилинганини кўриш мумкин. 

Буларнинг барчаси шундан далолат берадики, 
биринчидан, араб-мусулмон тафсиршунослигида 
мавзуларнинг бир хиллиги ва такрорий ҳолатни 
кўриш мумкин. Бу ўз навбатида тадқиқотларнинг 
бир-бирини тўлдириши ва такомиллаштиришидан 
далолат беради. 

Иккинчидан, ушбу тадқиқотчилар мусулмон 
олимлари бўлгани сабабли уларнинг китобларида 
тафсир илми ва муфассирларга нисбатан юксак 
эҳтиром ҳамда ўзини танқидий қарашлардан 
тийиш ҳолати мавжуд. Айтиш керакки, Муҳаммад 
ибн Али кабилар тафсирларда ҳадис, ривоят ёки 
бирор бир нақлни нисбат беришдаги хатолар 
(Муҳаммад ибн Али ал-Матарий, 2017), хатоликлар 
сабаблари (Тоҳир Маҳмуд Муҳаммад Яъқуб, 
2004:1164), исроилиётлар борасида бир қатор 
илмий изланишлар олиб борган бўлиб, уларда 
муфассирлар йўл қўядиган камчилик ва нотўғри 
жойларга тўхталган. Бироқ, барибир уларда одоб 
меъёри сақланиб қолинган. 

Учинчидан, сўнгги пайтларда тафсир
шунослик соҳасида тайёрланаётган изланишлар 
услубларида ўзгариш ва янгиликлар қилинаётгани, 
таҳлилларнинг янада чуқурлашгани, мавзуларни 

кенгроқ тақсимлангани каби ҳолатлар кузатил
моқда. Бу ҳам тафсиршуносликнинг нақадар 
такомиллашиб бораётганидан далолатдир.

Замонавий араб тафсиршунослигига оид 
тадқиқотларда Ибн Таймия (ваф. 728/1327) каби 
ўрта асрларнинг радикал қарашга эга олимларидан 
иқтибос келтириш ҳолатлари тез-тез учраб туради. 
Буни Муҳаммад ибн Али Матарий, Ҳасан ибн 
Муҳаммад Шабола, Тоҳо Обидин сингариларнинг 
изланишларида кўринади (Муҳаммад ибн Али 
ал-Матарий, 2017). Улар асосан тафсир илми фазли 
ва тафсир услубларига оид фикрлардан иборат. 
Бундан ташқари Ибн Таймия «ал-Муқаддима фи 
усул ат-тафсир» («Тафсир илмида муқаддима») 
(Тақиюддин Абул Аббос ибн Таймия ал-Ҳарроний 
ал-Ҳанбалий, 1980:9-10) номли китоб ёзган бўлиб, 
кейинги давр тадқиқотчилари унга ҳаволалар 
келтирадилар. Лекин шуни таъкидлаш керакки, 
тафсиршуносликка оид тадқиқотлар илмий китоб 
ва уларда асосан методология ёритилган бўлиб, 
уларда бир томонга оғиш каби ҳолатлар деярли 
учрамайди ва бундай китобларни ҳамма ҳам ўқиб, 
тушуна олмайди.

Бугунга келиб, Марокашнинг Фос шаҳрида 
Қуръони карим ва унинг илмлари бўйича тадқиқот 
олиб борувчиларнинг халқаро конференцияси 
мунтазам равишда равишда ўтказилиб бори
лади. Мана шундай анжуманларнинг илмий 
тўпламларидан бир нечтаси мавжудки, уларда 
ислом оламининг турли нуқталаридаги мутахас
сислари доимий равишда ўз илмий ишлари билан 
қатнашадилар. 

Турк олимлари ХХ асрда тафсир асослари 
ва тафсир илми бўйича бир қатор фундаментал 
тадқиқотларни яратдилар. Жумладан, Умар Насуҳий 
Билменнинг «Büуük Tеfsir Tarihi» («Буюк тафсир 
тарихи», Анкара, 1960), Исмоил Жарроҳ ўғлининг 
«Tеfsir usûlü» («Тафсир усуллари», Анкара, 1991) 
ва Муҳсин Демирчининг «Tеfsir usûlü» (Истамбул, 
2003). Ушбу илмий ишларда тизимли таҳлил ҳамда 
Ғарб ва Шарқ қарашлари қоришмасини кузатиш 
мумкин (https://e-minbar.com/quranic-studies).

2) Тафсир илми. Бу борада ҳам бир қатор 
тадқиқотлар амалга оширилган бўлиб, жумладан, 
Муҳаммад Ҳусайн Заҳабийнинг «ат-Тафсир ва-л-
муфассирун» («Тафсир ва муфассирлар») бу 
борадаги кенгқамровли ишлардан бири саналади. 
Шу сабабли унга кўплаб изланувчилар мурожаат 
қиладилар. Шунингдек, Ҳикмат Башир Ясиннинг 
«ат-Тафсир ас-саҳиҳ», Холид Усмон Сабтнинг 
«Қавоид ат-тафсир жамъан ва диросатан» 

(«Тафсир қоидаларини жамлаш ва ўрганиш»), 
Муҳйиддин Кофижийнинг «ат-Тайсир фи қавоид 
илм ат-тафсир» («Тафсир илми қоидаларини 
енгиллаштириш»), Абдулазиз Абдураҳмон 
Зомирнинг «Танзил ал-оят ала-л-воқе инда-л-
муфассирин» («Муфассирлар наздида оятларни 
воқелик асосида нозил бўлиши»), Абдуллоҳ Зубайр 
Абдураҳмоннинг «Тафсир ал-Қуръон ал-карим 
масодируҳу ва-т тижоҳотуҳу» («Қуръони карим 
тафсирининг манба ва йўналишлари») китоблари 
ҳам бу борадаги тадқиқотлардан саналади 
(Муҳаммад Ҳусайн аз-Заҳабий, 1195). 

Таъкидлаш керакки, ушбу тадқиқотларнинг 
барчасида мавзулар яқинлиги билан бирга 
услубларда турлилик мавжуд. Ўзбек тилида эса, 
т.ф.н. доц. Раҳматуллоҳ Қори Обидов «Қуръон ва 
тафсир илмлари» китобини нашр этган (Обидов Р., 
2003). Ушбу асар араб тилидаги манбалар асосида 
тайёрланган, бироқ ўзбек тилида биринчи ёзилган 
китоб саналади.

Бугунги кунда «Исломшунослик» таълим 
йўналиши талабалари учун «Тафсир илмига 
кириш» фанидан ўқув қўлланма тайёрланди. 
Унда дастлабки тарзда тафсир илми ва унинг 
асосларига оид маълумотлар келтирилган. Бироқ, 
тафсиршунослик ривожланиб бораётган бир даврда 
бундай китоблар бирламчи маълумотларни тақдим 
этувчи адабиётлар саналади, холос. Шу сабабли бу 
борада янада чуқурроқ тадқиқотлар олиб бориш 
талаб этилади.

Тафсир китоблари қадимдан ақлий ва нақлий 
турларига бўлинган. Уларни биргаликда қўшиб 
ўрганиш ҳам тадқиқотчилар эътиборини тортгани 
сабабли Муҳаммад ибн Али Шавконий томонидан 
«Фатҳ ал-қадир ал-жоме байна фаннай ар-ривоя 
ва-д-дироя мин илм ат-тафсир» («Тафсир илмининг 
ривоят-нақл ва дироя-ақлий турларини жамловчи 
Қодир зотнинг инъоми») илмий иш тайёрланган 
(Муҳаммад ибн Али аш-Шавконий, 1997).

Ақлий тафсирлар ривожланиши натижасида 
унинг таркибида ақида, фиқҳ, тилшунослик, тарих 
каби турли мавзулардаги ўнлаб шарҳ китоблари 
ёзилди. Ушбу бир қатор мавзулар асосида ёзилган 
шарҳларни ўрганиш ҳам тадқиқотчилар олдидаги 
муҳим бир масалага айланди. Мана шундай 
изланишлар сифатида Зайд Умар Абдуллоҳнинг 
«ат-Тафсир ал-мавзуий ат-тасил ва-т-тамсил» 
(«Мавзуий тафсир: асослари ва тамсиллари»), 
Салоҳ Абдулфаттоҳ Холидийнинг «ат-Тафсир 
ал-мавзуий ли-л-Қуръон ал-карим байна-н-назария 
ва-т-татбиқ» («Назария ва амалиёт орасидаги 

Қуръони каримнинг мавзуий тафсири»), Зиёд Халил 
Дағоминнинг «ат-Тафсир ал-мавзуий ва манҳажуҳу» 
(«Мавзуий тафсир ва унинг йўналиши»), Зоҳир 
ибн Ивоз ал-Алмаийнинг «Диросот фи-т-тафсир 
ал-мавзуий ли-л-Қуръон ал-карим» («Қуръони 
каримнинг мавзуий тафсирини ўрганиш»), Аҳмад 
ибн Муҳаммад Умрийнинг «Диросот фи-т-тафсир 
ал-мавзуий ли-л-қисас ал-Қуръоний» («Қуръон 
қиссаларини мавзуий тафсирларини ўрганиш»), 
Мустафо Муслимнинг «Мабоҳис фи-т-тафсир 
ал-мавзуий» (Зайд Умар Абдуллоҳ ал-Ийс, 2005) 
сингариларни мисол қилиш мумкин. Алоҳида қайд 
этиш лозимки, бугунги кунда нақлий тафсирлардан 
кўра, ақлий тафсирлар кўпроқ ёзилмоқда. Уларнинг 
тури ва йўналиши жуда кўплигидан бу соҳада янада 
кўпроқ изланишларни қилишни тақозо қилинади.

Олимлар ўрта асрлардан бери тафсир билан 
таъвил фарқи борасида бир қатор фикрларни 
билдирганлар. Бунга бағишланган Салоҳ Абдул
фаттоҳ ал-Холидийнинг «ат-Тафсир ва-т-таъвил 
фи-л-Қуръон ал-карим» (Салоҳ Абдулфаттоҳ 
ал-Холидий, 2008) китоби ҳам ёзилган.

Тафсир илми бўйича тадқиқотлар шу даражада 
ривожланиб бордики, эндиги навбатда тафсир илми 
умумий тарзда эмас, балки маълум бир даврда 
тафсир илми ривожига бағишланган китоблар 
ёзилди. Масалан, Фаҳд ибн Абдураҳмон Румийнинг 
«Иттижоҳот ат-тафсир фи-л-қурун ар-робе ашара» 
(«Ўн тўртинчи аср тафсир йўналишлари»), Ноиф 
ибн Саид аз-Заҳронийнинг «Истидрокот ас-салаф 
фи-т-тафсир хилол ал-қурун ас-салоса ал-уло 
диросатан нақдиятан муқорана» («Дастлабки уч 
асрдаги салафларнинг тафсирдаги тузатишлари: 
амалий, сиёсий таҳлил»), Абдулқодир Муҳаммад 
Солиҳнинг «ат-Тафсир ва-л-муфассирун фи-л-аср 
ал-ҳадис» («Замонавий асримизда тафсир илми 
ва муфассирлар») сингариларни айтиш мумкин 
(Маълум Фаҳд ибн Абдураҳмон ибн Сулаймон 
ар-Румий, 1997). 

Қиёсий тафсиршунослик соҳасида ҳам илмий 
изланишлар олиб борилиши натижасида Мустафо 
Иброҳим Мишанийнинг «ат-Тафсир ал-муқорин 
диросатан таъсилия» («Қиёсий тафсиршунос
ликнинг келиб чиқишини ўрганиш») асари пайдо 
бўлди (Мустафо Иброҳим ал-Мишаний, 2005). 
Бундан ташқари «Ихтилоф ал-муфассирин» 
китобида ҳам айрим тафсир китоблари орасидаги 
фарқлар очиб берилган. Шу билан бирга 
тадқиқотчилар муфассирлар қарашларида қайси 
тафсирлар авло ва мақбул эканини ўрганишга ҳам 
эътибор қаратиб, «Қавоид ат-таржиҳ инда-л-

муфассирин диросатан назариятан татбиқийятан» 
(«Муфассирлар наздида афзалларини ажратиш 
қоидалари: назарий ва амалий таҳлил») сингари 
китобларни нашр қилдилар (Ҳусайн ибн Али 
ал-Ҳарабий, 2008). 

Қиёсий тафсиршунослик ҳозирда энг 
ривожланаётган соҳа. Чунки, таққослашда кўплаб 
масалаларга аниқлик киритиш имкони мавжуд. Шу 
сабабли бу йўналишда ўзбек тилида ҳам 
тадқиқотлар яратиш даври келди. Биргина ўзбек 
тилидаги ўнга яқин таржималарни ўрганишга 
алоҳида илмий иш сифатида қараш мумкин. Шу 
билан бирга, араб тилидаги тафсирларни 
таққослашга ҳам эътибор қаратиш керак.

ХХ асрга келиб, алоҳида бир муфассирнинг 
илмий фаолиятига оид тадқиқотлар ҳам тайёрланди. 
Уларда асосан бирор бир муфассирнинг тафсир 
соҳасига қўшган ҳиссаси очиб берилган бўлади. 
Жумладан, Муҳаммад Бакр Исмоилнинг «Ибн 
Жарир ат-Табарий ва манҳажуҳу фи-т-тафсир», 
Аҳмад Муҳаммад Шарқонийнинг «Мавқе 
аш-Шавконий фи тафсириҳи минал муносабот» 
(«Тафсир илмининг муносабат масалаларида 
Шавқонийнинг ўрни»), Баҳреддин Сетирнинг 
«Еbu’l-Berekâten-Nasafî ve Medârik tefsîri» («Абул 
Баракот ан-Насафий ва мадорик тафсири»), 
А.Абдуллаевнинг «Абу Лайс Самарқандийнинг 
Мовароуннаҳр тафсиршунослигида тутган ўрни», 
Ҳ.Лутфуллаевнинг «Ҳусайн Воиз Кошифийнинг 
«Мавоҳиби Алийя» асари Марказий Осиё 
халқлари маънавий ҳаётига доир муҳим манба», 
Д.Махсудовнинг «Абул Баракот ан-Насафий ва 
унинг «Мадорик ат-танзил ва ҳақоиқ ат-таъвил 
асари» кабилар мавжуд (Муҳаммад Бакр Исмоил, 
1991). Тадқиқотчилар мавжуд қўлёзмаларни 
ўрганиб, уларнинг факсимиль нашрларини 
тайёрлаш ҳолатлари ҳам бугунги кунда кузатилади. 
Бунга И.Усмонов ва Г.Саидова томонидан амалга 
оширилган «Яъқуб Чархий тафсирининг туркий 
таржимаси» нашрини мисол қилиш мумкин 
(Яъқуб Чархий, 2010). Аслида, ўзбек тилида ҳам 
маълум бир муфассирларнинг меросини ўрганишга 
қаратилган тадқиқотлар мавжуд. Бироқ, улар бошқа 
мусулмон ўлкаларидаги изланишлардан анча кам 
эканини эътироф этиш керак. Демак, бу борада ҳам 
талайгина ишларни амалга ошириш лозим.

Бугунги фан ва технологиялар ривожланган 
даврга келиб, тафсир илм-фаннинг замонавий 
ютуқлари билан қоришиб кетди. Шу маънода 
тафсирларда илмий кашфиётлар акс этган 
тадқиқотлар ҳам амалга оширилди. Буларга 

Сулаймон ибн Солиҳ Қаръовийнинг «ат-Тафсир 
ал-илмий ал-муосир ва асаруҳу фи кашф ал-эъжоз 
ал-илмий ли-л-Қуръон ал-карим» (Сулаймон ибн 
Солиҳ ал-Қаръовий, 2004) китобини қўшиш мумкин. 
Ҳатто, ўзбек тилида ҳам «Қуръон мўъжизалари» 
туркумидаги китоблар ҳам чоп этилди (Шайх 
Муҳаммад Содиқ Муҳаммад Юсуф, 2019:296). 
Бироқ, бугунги илм-фан шиддат билан ривожланиб 
бораётган бир даврда бу каби тадқиқотлар юзлаб 
бўлиш эҳтимоли бор. Шу нуқтаи назардан мазкур 
соҳада хали кўплаб изланишларни амалга ошириш 
керак. 

3) Тафсир атамалари. Бунга Муҳаммад 
Абдураҳмон Шойенинг «Муъжам ал-мусталаҳот 
ъулум ал-Қуръон», Абул Ҳасан Али Журжонийнинг 
«ат-Таърифот», Тоййиб Буҳолийнинг «Мафҳум 
ас-салом фи-л-Қуръон ва-л-ҳадис аш-шариф» 
(«Қуръон ва ҳадиси шарифда тинчлик тушунчаси»), 
муаллифлар жамоасининг «Диросот мусталаҳия» 
(«Истилоҳларни ўрганиш»), Идрис Мавлудийнинг 
«Мафҳум ал-ғайб фи-л-Қуръон ал-карим ва-л-
ҳадис аш-шариф» («Қуръони карим ва ҳадиси 
шарифда ғайб тушунчаси») (Абул Ҳасан Али 
ал-Журжоний, 2003) каби китобларни мисол қилиш 
мумкин. Шундай экан, ўзбек тилида ҳам Қуръон 
атамаларига оид изланишларни олиб бориш керак 
бўлади.

4) Тафсиршуносликда яна бир алоҳида 
ўрганиладиган йўналиш бу муфассирлар ҳаёти 
ва ижодини тадқиқ қилишдир. Бу «табақот 
ал-муфассирин» номи билан ҳам танилган бўлиб, 
бу борада ҳам бир қанча тадқиқотлар яратилган. 
Бундай асарларнинг дастлабкиларида муфассирлар 
бошқа соҳа олимларидан алоҳида ажратилмай, 
умумий тарзда ёзилаверган. Ихчам ёзилган табақот 
китобларидан Имом Байзовийнинг «Мухтасар мин 
табақот ал-муфассирин» асарини мисол қилиш 
мумкин. Кейинчалик, ҳижрий Х (милодий XVI) 
асрларда муфассирларга бағишланган алоҳида 
«Табақот» китоблари вужудга келди. Жумладан, 
Жалолуддин Суютийнинг «Табақот ал-муфассирин» 
асарида 136та муфассирнинг таржимаи ҳоли ва 
илмий меросига оид маълумотлар келтирилган. 

Суютийнинг шогирди Шамсуддин Довудий 
ҳам ўзининг «Табақот ал-муфассирин» номли 
китобида Суютий келтирган маълумотларни 
тўлдириб, янгиликларни киритган. «Табақот» 
туркумидаги мукаммал асар муаллифи Муҳаммад 
ибн Али ибн Аҳмад Шамсуддин Довудий 
Моликий (ваф. 945/1538 й.) ўз замонасининг 
ҳадис илми пешволаридан бўлган. У ўз асарида 

алифбо тартибида ўнинчи ҳижрий асргача 
яшаган муфассирларни келтирган. Довудий ўз 
қўли билан ёзган бир қўлёзма асари Туркиянинг 
«Асъад Афанди» кутубхонасида мавжуд бўлиб, 
у 193 саҳифадан иборат. Асар «Умар» исмидан 
бошланади (Шамсуддин ад-Довудий, 2002).

«Табақот» муаллифлари муфассирлар ҳаёти 
ва илмий мероси ҳақида хабар бериш билан бирга, 
уларни турли жамоаларга бўлиб чиққанлар. Бундай 
олимлардан Манно Қаттон муфассирларни тўққиз 
жамоага бўлиб ўрганган (Манноъ ал-Қаттон, 
1998:314-317). Аҳмад ибн Муҳаммад Аднавий 
ҳам ўзининг «Табақот ал-муфассирин»ида 
саҳобалардан бошлаб ҳижрий Х асргача яшаган 
муфассирларнинг орасини 100 йил, деб белгилаб, 
бир неча жамоага бўлган. 

Суютий муфассирларни қуйидаги тўрт жамоага 
бўлган (Ад-Довудий, йили кўрсатилмаган:8-9): 

– саҳоба, тобеин ва табаа тобеинлардан иборат 
муфассирлар; 

– муҳаддислардан иборат муфассирлар. 
Юқоридаги икки жамоа муфассирлари фақиҳлар 
тўғрисидаги китобларда ҳам зикр этилган;

– аҳли сунна вал жамоа эътиқодидаги қолган 
муфассирлар жамоаси. Улар ўз тафсирларида 
таъвил, калом, наҳв, луғат каби илмлардан 
фойдаланганлар. Ҳозирда ушбу муфассирлар 
жамоаси кенг тарқалган; 

– мўътазила, шиа ва шу сингари аҳли суннадан 
бошқа эътиқодда бўлганлар тоифаси.

НАТИЖА

Юқоридаги биринчи ва иккинчи жамоадагилар 
«нақл қилувчилар», учинчи жамоадагилар 
«таъвил қилувчилар», тўртинчи жамоадагилар эса 
«бидъатчилар», деб аталади. Илмий ишда тадқиқ 
қилинаётган ҳанафий мазҳаби олимлари асосан 
учинчи жамоа муфассирларидан саналади.

Ўз даврида Аҳмад Аднавий ҳам «Табақот 
ал-муфассирин» асарини ёзган бўлиб, бизни 
қўлимизда мавжуд китобида 638та муфассир 
ҳақидаги маълумотлар алифбо тартибида 
ихчамроқ тарзда тақдим этилган. Муаллифнинг 
таъкидлашича, китобга тарих, табақот, тарожим 
ва маноқиб асарлари манба вазифасини ўтаган. 
Жумладан, Абдураҳмон Жомийнинг «Нафаҳот 
ал-унс» китобидан ҳам фойдаланилган. Бироқ, 
булар ихчам маълумотлар саналади. Бундан 
ташқари, Муҳаммад Маҳмуд Ҳурнинг «ат-Тафсир 
ва рижолуҳу: манҳаж таълимий ли-л-маоҳид 

ал-Қуръония» («Тафсир ва муфассирлар: Қуръон 
институтлари учун таълимий дастур») (Муҳаммад 
Маҳмуд Ҳур, 2003) китобида ҳам тафсир олимлари 
саналган муфассирлар тадқиқ қилинади.

Ҳозирга келиб Одил Нувайҳиз бу йўналишда 
улкан тадқиқотни (Одил Нувайҳиз, йили 
кўрсатилмаган) амалга оширган ва саҳобалардан 
бошлаб то ХХ асргача бўлган муфассирларни 
тўлиқ ўрганиб чиқишга ҳаракат қилган. Шу 
нуқтаи назардан табақот туркумидаги китоблар 
ичида энг тўлиқларидан бири ҳам шудир. Ундаги 
тафсир китоблари таҳлил қилинганда, икки минг 
икки юздан ортиқ эканлиги маълум бўлган. Улар 
орасида Қуръоннинг ҳаммаси, айрим қисмлари 
ёзилган ёки мавжуд тафсирларга шарҳ, изоҳ, ҳошия 
сифатидагилари ҳам мавжуд.

ХУЛОСА

Дарҳақиқат, тафсир илми бевосита Қуръон 
шарҳига бағишлангани сабабли уни ўрганувчилар 
ҳам кўп бўлган. Мазкур мисоллар қўлимизда 
мавжуд тадқиқотлар асосида амалга оширилди. 
Эътироф этиш керакки, мавзуни янада чуқурроқ 
ўрганиш билан масалани кўпроқ ва кенгроқ 
тақсимлаш ва таҳлил қилиш мумкин. 

Тафсиршуносликка оид дастлабки тадқиқот
ларда тафсир илми умумийроқ тарзда ўрганилган 
бўлса, унинг тараққий этиши билан бошқа 
қирралари, йўналишлари, турлари ҳам ўрганила 
борди. Натижада тафсирнинг турлари ҳам пайдо 
бўлди. Ушбу илмнинг келажакдаги ривожи 
баробарида яна янги қисмлари ҳам пайдо бўлиши 
мумкинки, уларни ҳам истиқболда мунтазам 
ўрганиб бориш зарур бўлади. 

